
Kɔrɛntitɔwo
a

Ǝnyɔnudisa
Wema ǝla a, Yesu Kriso ye mǝdɔɖiɖa Pɔlu i ŋrɔ ɛ. Wema ǝla i nyi

ǝvǝ a tɔ kǝ i ŋrɔ ɖiɖa ǝhabɔbɔ Kɔrɛntitɔ a. Kɔrɛnti a i nyi ǝdugan nǝ
Akayii kanmǝ, i nyi ǝdu ŋkuvi lǝji. Amǝ wo co dukɔn arɔkpa arɔkpa
wo mǝ, i va bɔ dǝ ǝdugan a mǝ; ajɔtɔnɔ wo cawo sùgbɔ lǝmǝ. Lǝ
wema a mǝ a, Pɔlu disa bǝ ye nyi amǝdɔɖiɖa Yesu tɔ àdòdo. Ǝnu kǝ
dɔ i ì lǝ wɔ ǝdɔ nǝ Mawu a, ǝ́ ɖǝgɔmǝ nǝ Kɔrɛnti tɔ wo, ǝ byɔ wo bǝ
wo a ɖo rɔnrɔn, kidǝ tɔtrɔjǝdu lǝ woɖekiwodomǝ, i la gbǝ zan àgbǝ̀
kɔkɔ. Ǝ gbǝ byɔ Kɔrɛntitɔwo bǝ wo ɖo alɔ lǝ ǝnu jɔjɔ kǝ wo a jɔ i
sǝ dǝ alɔ ǝhabɔbɔ Jǝruzalɛmu tɔ a mǝ. Ǝ gbǝ disa amǝdɔɖiɖa ye cɛ
kpakpa kǝ i wɔɖɛ a, nǝ amǝ kǝ fɔn ǝg̀u dǝji lǝ ǝhabɔbɔ Kɔrɛnti tɔ mǝ
awo. Ǝ gbǝ disa nǝ Kɔrɛntitɔ wo bǝ ye ŋ xwe wu vixomǝdɔɖiɖa kǝ lǝ
trɔ wo co lǝ àdòdo mɔ a ji a o.

Lǝ wema a mǝ a, ǝnyɔta kǝji Pɔlu kǝnu do awo ɖoo kǝ: Pɔlu nyi
amǝdɔɖiɖa Kriso tɔ; Tɔtrɔjǝdu; àgɔ̀ cɔ kǝ amǝ; alɔ dǝdǝ nǝ ǝhabɔbɔ
Jǝruzalɛmù tɔ, Vixomǝdɔɖiɖa wo.

Cocomǝ kǝ wema a hǝn awo ɖoo kǝ
Pɔlu ci Kɔrɛntitɔ wo (1:1-11)
Ǝnu kǝ lǝ amǝdɔɖiɖa a kidǝ ǝhabɔbɔ a domǝ a (1:12-7:16)
Ǝho kǝ wo jɔ nǝ Kɔrɛntitɔ kǝ lǝ Jude awo (8--9)

Pɔlu jǝkumarin dǝ amǝdɔɖiɖa ye cɛ kǝ ì wɔɖɛ a ji. (10--13)

Amǝcici

1 Ǝnyǝ Pɔlu, kǝ nyi Amǝdɔɖiɖa Yesu Kriso tɔ, to Mawu yǝ jro mǝ
a kidǝ mía nɔvi lǝ xɔsǝ mǝ Timɔte i lǝ ci mi. Ŋ lǝ ŋrɔ wema ǝla

ɖiɖa ǝh̀abɔbɔ Mawu tɔ kǝ lǝ Kɔrɛnti a, kidǝ xɔsǝtɔ kǝ lǝ Akayii kanmǝ
awo see. 2Mawu mía Dàdà kidǝ Àxotɔ Yesu Kriso nà na àfǝnu kidǝ
fàfa mi.

Pɔlu do akpǝ nǝ Mawu
3Mía do akpǝ nǝ Mawu, mía Xotɔ Yesu Kriso ye Dada. Dàdà kǝ

kpɔ nǝ àdɔǹùmǝ nǝ amǝ a i ì nyi, i nyi Mawu kǝ fa nǝ ǝj̀i n'amǝ lǝ
ǝnu wo see mǝ a. 4 Ǝ́ fa nǝ ǝj̀i nǝ mí lǝ mía vǝvǝ sǝsǝ wo see mǝ, nǝ
míacawo mía tǝ ŋ fa ǝj̀i nǝ amǝ kǝ lǝ vǝv̀ǝ sǝsǝ arɔkpa arɔkpa wo mǝ
a, to ǝji fa nǝ amǝ kǝ i fa nǝ mí a mǝ. 5Nyawo a, míacawo mí lǝ sǝ
vǝvǝ sùgbɔ sigbǝ Kriso sǝ vǝvǝ sùgbɔ a ǝnǝ, nǝnǝ kǝ i Mawu la fa ǝj̀ì
nǝ mí sùgbɔ to Kriso a ji a nǝ. 6Nǝ mí lǝ sǝ vǝvǝ a, cagbǝ nǝ mia jì
na fa nǝ mia kpɔ xɔgan i dɔ. Nǝ wo lǝ fa ǝj̀i nǝ mía, cagbǝ nǝ mia xɔ
ǝji fa nǝ amǝ, kǝ la dɔ i mia doji lǝ vǝv̀ǝ sǝsǝ kǝ mǝ mía cawo mi lǝ
to awo mǝ i. 7Ŋkuviɖoɖo kǝ mí cɔ dǝ mia ji ɖɛ a sǝnŋu taŋ, ɖo mí
nya bǝ, sigbǝ mi ma mía vǝvǝ sǝsǝ wo kidǝ mí a, nǝnǝ kǝ i mia gbǝ
ɖo mama lǝ ǝj̀ì fa nǝ amǝ kǝ mi a xɔ awo mǝ a nǝ.

8Nɔvi lǝ xɔsǝ mǝ wo, mí ji bǝ mia dǝsi vǝv̀ǝ kǝ mí sǝ lǝ Azii kanmǝ
a: Mí sǝ vǝvǝ i ì wugan mí, ǝ wugan mía ŋusǝn wo kǝkǝ mí ŋ́ gbǝ
ɖo ŋkuvi bǝ mía nɔ àgbǝ̀ ca o. 9Adodo a, mí nya lǝ míaɖǝkiwo mǝ
bǝ, wo ɖo ǝkuhwɛ nǝ mí vɔ,̀ ǝnu nyi ǝnǝ cagbǝ nǝ mí ŋ́ ka ka nǝ
dǝ míaɖeki ji o; vɔ̀ a, mía ka nǝ dǝ Mawu kǝ nyɔ nǝ amǝkuku wo

a ji. 10Ye i xɔ mí gan l'ǝku hunna mɔki mǝ, i a gbǝ lǝ xɔ mí lǝ mǝ.
Ɛɛn mí cɔ ŋkuviɖoɖo hunna mɔki dǝji ɖɛ bǝ a gbǝ xɔ mí gan. 11Kǝ
miacawo mi kpǝ dǝ míaŋu lǝ mia ɖǝxo wo mǝ a, Mawu la na ǝnu
nyɔŋ̀gbin wo mí to ɖǝxo amǝ sùgbɔ tɔ mǝ, i amǝ sùgbɔ la do akpǝ
nǝ ɛ dǝ mía tamǝ.

Pɔlu trɔ ye ɖoɖo wo
12Ǝnu kǝ dɔ mí co mía wɔ akɔ a kǝ: Ǝkunu kǝ mía jì ɖǝ nǝ nǝ

mí a, mí zan míagbǝ lǝ xixǝ a mǝ, l'ǝtaji a, kǝ mí zan kidǝ mi, lǝ
kɔk̀ɔ̀ mǝ kidǝ lǝ àdòdo kǝ co nɔ Mawu gbɔ a mǝ a, kpɔ ŋ́ nyi àgbǝtɔ
ŋununyanya mǝ i mí zan ɛ lǝ o, vɔ̀ a, to Mawu ye fǝnu mǝ i mí zan
ɛ lǝ. 13Ɖo mí ŋ́ lǝ ŋrɔ ǝnubulɔmǝ ɖiɖa mi zǝn lǝ ǝnu kǝ mi lǝ hrǝn i
kpɔ ǝnu jǝmǝ a ŋu o, vɔ̀ a, ŋ lǝ ɖo ŋku bǝ mia kpɔnujǝ ǝnyɔ ǝla wo
mǝ nyɔŋ̀gbin, 14Kǝ i nyi bǝ mi kpɔnujǝ mǝ hwɛɖeka bǝ, míawo i nyi
ǝnu kǝ mi sǝ wɔ nǝ àkɔ a, nǝnǝ kǝ i miacawo mia va nyi ǝnu kǝ mía
sǝ wɔ àkɔ lǝ Àxotɔ Yesu zangbǝ a nǝ.

15Lǝ kakadǝji hunna mǝ a, ŋ ɖo e bǝ, ma va miagbɔ jǝŋkɔ, nǝ mia
kpɔ jìjɔ̀ dǝ zǝvǝji, 16nǝ ma to miagbɔ yi Masedwani, i nǝ ŋ trɔ co
Masedwani va mia gbɔ a, mia dǝ alɔ ŋ nǝ ma yi Judee. 17Kǝ ŋ wɔ
ɖoɖo hunna a, nyi ŋ bu ǝtamǝ kpɔ nyɔŋ̀gbin gbɔx̀o i wɔ a? gàkǝmǝ
ŋ lǝ to ǝnu awo a, àgbǝtɔ ye susu ɖǝɖǝ i ŋ sǝ to wo a? Ŋ co ma nu
bǝ «Ɛɛn» kidǝ «Ǝo» d'ǝdu a? 18Sigbǝ ǝnyɔ kǝ Mawu nu nɔ awo, ǝɖǝ
ŋ trɔnɔ a, nǝ nǝ kǝ i ǝnyɔ kǝ mí lǝ nu nǝ mi a, ŋ́ nyi «Ɛɛn» kidǝ «Ǝo»
d'ǝdu a ǝnǝ. 19Ɖo, Mawu Ǝvi Yesu Kriso ye nyɔ kǝ mí nu lǝ mia domǝ
a, ǝnyǝ kidǝ Silasǝ* kidǝ Timɔte a, ŋ́ nyi «Ɛɛn» kidǝ «Ǝo» d'ǝdu o; vɔ̀
a, «Ɛɛn» ɖǝɖǝ i ì nyi. 20Ɖo ǝzǝ kǝ Mawu do awo see i nyi «Ɛɛn» lǝ
* 1:19 Silasǝ i wo gbǝ yɔ bǝ Silvain

Yesu mǝ. Ɖo Kriso mǝ i mí nu nǝ «ami» lǝ i la sǝ kafu Mawu. 21 I
Mawu ŋta wɔ, i mí kidǝ mi vǝ ri nǝ kǝ, lǝ Kriso a mǝ. Ye i gbǝ can
mí, 22 ǝ́ dǝ desi mí, i cɔ ye Gbɔǹgbɔǹ kɔkɔ dǝ mía ji wo mǝ; ye i na
mí kakadǝji bǝ mía kpɔ ǝnunyɔɛ kǝ ì cɔ ɖɛ nǝ mí awo xɔ.

23Mawu la ɖ'ǝkunnu ŋ, nǝ i nyi ŋ lǝ xovi i ǝhun, ma ku. Nyǝ ŋ́
lǝ ji a dǝ vǝvǝ sǝsǝ nǝ mi o, ye i dɔ i nyǝ ŋ́ trɔ va Kɔrɛnti o. 24Mí ŋ́
ji a nu nǝ mi bǝ ǝnu ǝla mɔki i mia xɔsǝ koko o, ɖo mi rikǝ lǝ xɔsǝ
mǝ vɔ; vɔ̀ a, ǝjro mí bǝ mía wɔ ǝd̀ɔ kidǝ mi nǝ mia kpɔ jìjɔ.̀1Ye i dɔ,
ŋ cɔ gbǝta bǝ nyǝ ŋ́ ka trɔ va mia gbɔ, i la dɔn ŋtikuku va o. 2Ɖo
nǝ ŋ do ŋtikuku ranmǝ nǝ mi a, mǝ ɛ i a gbǝ tǝ na ŋ jìjɔ?̀ Amǝ kǝ
ŋ do ŋtikuku ranmǝ nɔ a, la gbǝ tǝ na jìjɔ̀ ŋ a? 3Ǝnu hunna i dɔ i ŋ
ŋrɔ wema ɖiɖa mi: Nyǝ ŋ́ ji bǝ amǝ kǝ ɖo la na jìjɔ̀ ŋ, nǝ ŋ va mia
gbɔ awo na dɔn ŋ dǝ ŋtikuku mǝ o. Ŋ ka dǝ miawo see ji bǝ: Nǝ ŋ lǝ
jìjɔ̀ kpɔkpɔ mǝ a, miacawo see i nɔ nǝ jìjɔ kpɔkpɔ mǝ. 4Ɖo vǝvǝ sǝsǝ
ganŋgan kidǝ aye gbando n'amǝ mǝ i ŋ lǝ, i lǝ ŋrɔ wema a ɖiɖa mi
kidǝ àɖàci sugbɔ lǝ ŋkuvi mǝ; ŋ́ nyi bǝ ma sǝ do ŋtikuku ranmǝ nǝ
mi i o, vɔ̀ a, ŋ wɔ ǝnǝ i a sǝ ɖǝ rɔnrɔn ganŋgan kǝ ŋ wɔɖɛ nǝ mi a
disa i.

Pɔlu cɔ àgɔ̀ kǝ amǝ kǝ zu i a

2 Nǝ amǝ ɖǝ dɔn ŋtikuku va a, ŋ́ nyi ǝnyǝ i ì dɔn ɛ va nɔ o, miawo
see i ì dɔn ɛ va nɔ; vɔ̀ a, mi ŋ́ ka kǝkǝ toho nǝ ǝnyɔ a din o. 6Ǝnyɔ

kǝ mia domǝ tɔ sùgbɔ la gbǝ nǝ amǝ a sun xoxo; 7ye i dɔ, mi cɔ ɛ sǝ
kǝ e, i do ŋusǝn ranmǝ nǝ ɛ, nǝ ŋ́ ka ɖo ŋtikuku ganŋgan mǝ o. 8Ǝnǝ
a, ŋ lǝ byɔ mi bǝ mia ɖǝ disa nǝ ɛ bǝ yewo rɔn ɛ. 9Ǝnu hunna i dɔ, i ŋ
ŋrɔ wema ɖiɖa mi; i la sǝ domi kpɔ bǝ mi sǝ nǝ ǝtonu lǝ ǝnu wo see
1:22 Wo co wo a gbǝ kpɔ ǝnu hrǝn lǝ Efe 1:13; 4:30; Rɔma 8:23

mǝ maa. 10Amǝ kǝ mia cɔ àgɔ̀ ɖǝ kǝ a, nyǝ ca ma sǝ kǝ e. Ɖo nǝ ŋ cɔ
àgɔ̀ sǝ kǝ amǝ a a, cagbǝ miawo tɔ i ŋ sǝ kǝ e lǝ Kriso ŋkɔ, 11 cagbǝtɔ
nǝ Rɛgba ŋ́ ka ɖu lǝ mía ji o, ɖo mí dǝsi ye susu wo nyɔŋ̀gbin.

Pɔlu yi Trowasǝ
12Gàkǝmǝ ŋ va Trowasǝ i a do ǝŋǝ nyɔɛ Kriso tɔ a, Àxotɔ wɔ i ǝmɔ

hun ŋ, 13vɔ̀ a, ŋ lǝ bukpɔ mǝ ɖɛ taŋ, ɖo nyǝ ŋ́ kpɔ nɔvinyǝ Titǝ o. Ye
i dɔ, ŋ kran Trowasǝ tɔ wo i di yi Masedwani.

Ǝjiɖuɖu kǝ lǝ Kriso mǝ a
14Akpǝ dodo i jǝ nǝ Mawu, ɖo ǝ́ dɔn nǝ mí gàɖǝsyaɖǝ mǝ, i mía

lǝ ye yomǝ to ǝjiɖuɖu hwa kǝ mǝ mí l'ǝdu kidǝ Kriso lǝ a mǝ. Ǝ́ ɖǝ
nǝ Kriso disa nǝ amǝ wo to mía ji lǝ afisyafi, sigbǝ ceru kǝ ye hɔnhɔn
gbandǝ afisyafi ǝnǝ. 15Nyawo a, mí wɔ ɖɛ sigbǝ ǝnu hɔntǝ nyɔŋ̀gbin
kǝ Kriso sǝ na Mawu ǝnǝ. Mí nyi ǝnu hunna nǝ amǝ kǝ Mawu xɔg̀an
awo, i gbǝ nyi nǝ amǝ kǝ lǝ bu awo. 16Nǝ amǝ ɖǝwo a, mí nyi ǝku
ye hɔnhɔn kǝ kprɔ nǝ amǝ yì ǝk̀u a, nǝ amǝ kǝ kpɔtɔ awo a, mí nyi
àgbǝ̀ ye hɔnhɔn kǝ na nǝ àgbǝ̀ a. Mǝ ɛ ka tǝ ŋ́ wɔ ǝd̀ɔ hunna mɔki?
17Ɖo mí ŋ́ wɔɖɛ sigbǝ amǝ sùgbɔ kǝ cɔ nǝ Mawu nyɔ a sǝ wɔ nǝ àjɔ
ǝnǝ o, vɔ̀ a, kǝ i nyi bǝ Mawu i dɔ mí ɖiɖa a, mí xo nǝ nu lǝ àdòdomǝ
lǝ ŋkɔ nǝ ɛ lǝ ɖeka wɔwɔ mǝ kidǝ Kriso.

Ǝgunùnù yeye

3Mí gbǝ trɔ tɔ míaɖeki kafukafu i a? Mí hian i la disa ǝkunnu ɖǝɖǝ
wema nǝ mi, sigbǝ amǝɖǝya wo ǝnǝ i a? Nɔmi mí a byɔ mi i a?

2Miaŋtawo i nyi mía wema, i wo ŋrɔ dǝ mía jì wo mǝ, i amǝ wo see
dǝsi i, i hrǝn nǝ ɛ. 3Ɛɛn, ǝ lǝ ganagana bǝ miawo i nyi wema kǝ Kriso
ŋrɔ i sǝ dǝ asi nǝ mí a. Ŋ́ nyi koreci i ì sǝ ŋrɔ ɛ o, vɔ̀ a, Mawu àgbǝ̀

àgbǝ̀ a ye Gbɔǹgbɔǹ i wo sǝ ŋrɔ ɛ, ŋ́ nyi akpako ǝk̀pǝtɔ wo ji i wo
ŋrɔ ɛ do o, vɔ̀ a, wo ŋrɔ ɛ dǝ àgbǝt̀ɔ wo jìwo mǝ.

4Kakadǝji kǝ mí wɔɖɛ, lǝ Mawu gbɔ to Kriso ji a, i dɔ i mí lǝ nu
ǝnǝ. 5Mí ŋ́ ka tǝ nu bǝ mí wɔ ǝd̀ɔ hunna lǝ míaŋtawo ŋusǝn mǝ o,
ŋusǝn kǝ mi sǝ wɔ nǝ ɛ a, Mawu gbɔ i co nɔ. 6Ye i wɔ i mí tǝ ŋ nyi
ǝg̀ùnunu yeye a ye mǝsǝntɔ wo. Ǝgununu yeye a ŋ karɛn dǝ ǝsǝ kǝ
wo ŋrɔ a ji o, vɔ̀ a, Gbɔǹgbɔǹ kɔkɔ ji i ì kanrɛn do. Ɖo ǝsǝ kǝ wo ŋrɔ
a, amǝ i ì wu nɔ, vɔ̀ a Gbɔǹgbɔǹ a àgbǝ̀ i ì nanɔ amǝ.

7 Ǝ̀sǝ kǝ wo ŋrɔ dǝ akpako ǝkpǝtɔ wo ji a, y'edɔ i nyi na kprɔ amǝ
yì ku, ganŋkǝ ǝsǝ hunna ye kǝkrǝ a, kɔ kǝkǝ Izrayɛlǝvi wo ŋ́ tǝŋ kpɔ
Moyizi ŋkuvi mǝ o, cagbǝ kǝkrǝ kǝ lǝ kɔ lǝ ye ŋkuvi mǝ a tɔ. Vɔ̀ a,
kǝkrǝ hunna ŋ́ nɔnɔ anyi diŋdin o. 8Nǝ i nyi ǝnǝ a, Gbɔǹgbɔǹ kɔkɔ
y'edɔ ye kǝkrǝ ŋ́ na kɔ wu ǝnǝ a? 9Nǝ Ǝ̀dɔ kǝ dɔn nǝ àgbǝt̀ɔ wo yi
ku a wɔ kǝkrǝ ɖɛ ɖo ǝnǝ a; nǝ ǝd̀ɔ kǝ cɔ nǝ àgbǝt̀ɔ wo sǝ trɔ amǝjɔjɔ
lǝ Mawu ŋkɔ a ŋ́ na wɔ kǝkrǝ ɖɛ wu ǝnǝ o mɔ? 10Kǝkrǝ ɖɛɖeca
tɔ ŋ́ gbǝ nyi ǝnuɖekɛn lǝ ŋkɔ nǝ Kǝkrǝ ǝg̀batɔ a o. Ɖo kǝkrǝ ifyatɔ
wugan ɖɛɖeca tɔ taŋ. 11 I nǝ ǝnu kǝ la nɔ anyi nǝ gàmǝ hwɛɖeka a wɔ
kǝkrǝ ɖɛ ɖo nǝ ɖe e, nǝ ǝnu kǝ la nɔ anyi kǝkǝ sǝ yì a tɔ la nyi mɔ?
12Ŋkuviɖoɖo hunna i na mí kakadǝji taŋ. 13Mí ŋ́ lǝ wɔ ǝnu sigbǝ
Moyizi ǝnǝ o, ye i cɔ nɔ àvɔǹ cɔn ŋkuvimǝ cagbǝ nǝ Izrayɛlǝvi wo ŋ́
ka kpɔ kǝkrǝ kǝ ŋ nɔ nǝ anyi diŋdin a ye yìyì o. 14Vɔ̀ a, wo cɔ ǝnu
cɔn wo ye, i wo ye ŋ́ ka gbǝ tǝ kpɔ ǝnu o, i kǝkǝ jǝ ǝgba a, nǝ wó lǝ
hrǝn ǝnu lǝ ǝg̀ununu xoxo a ye wema mǝ a, àvɔǹ hunna gbǝ cɔn aye
ɖɛ nǝ wo. Amǝ kǝ lǝ Kriso mǝ a ɖekɛn i wo ɖǝ nɔ àvɔǹ a lǝ aye ji
nɔ. 15Àdòdo i, kǝkǝ jǝ ǝgba a, nǝ wo lǝ hrǝn ǝnu lǝ Moyizi ye wema

mǝ a, àvɔǹ ɖeka cɔ nɔ aye nǝ wo.* 16Vɔ̀ a, Mawunyɔ wema a nu bǝ:
«Nǝ wo trɔva Àxotɔ gbɔ a, àvɔǹ a ɖǝ nǝ ji i.» 17Àxotɔ kǝ ǝnyɔ wo lǝ
nu lǝla a, i nyi Gbɔǹgbɔǹ kɔkɔ, lǝfi Àxotɔ Gbɔǹgbɔǹ lǝ a, amǝɖǝki si
jǝjǝ nɔnɔ leena. 18Míawo see kǝ wo ɖǝ àvɔǹ a ji i lǝ ŋkuvimǝ nɔ a,
Amǝ wo kpɔ nǝ Àxotɔ ye ŋtikɔkɔ lǝ míamǝ sigbǝ ǝŋumǝkpɔnu ǝnǝ.
Ǝnǝ a, Àxotɔ kǝ nyi Gbɔǹgbɔǹ a trɔ nǝ mí. Ǝ na nɔ i mia wɔ ye nɔnɔ
mǝ ɖɛ, lǝ ŋtikɔkɔ kǝ na lǝ kɔ dǝji gasyagamǝ a mǝ.

Àdɔk̀ù Gbɔǹgbɔǹ mǝ tɔ

4 To Mawu ye xomǝnyɔnyɔ mǝ a, ǝ́ dɔ ǝd̀ɔ hunna mí; ye i dɔ ǝŋu
ŋ́ ku mí o. 2Mí gbǝ ŋkpǝn nu kǝ wo wɔ nɔ l'ǝnugɔmǝ awo, kpɔ

mí ŋ́ lǝ zan aye hizihizi o, kpɔ mí ŋ́ lǝ d'ǝtagù nǝ Mawunyɔ a o. Vɔ̀
a, mí nu nǝ àdòdo a lǝ gbaŋgba, ǝnǝ a, amǝ wo see nya nɔ l'aye mǝ
lǝ Mawu ŋkɔ bǝ ǝd̀ɔ hunna mɔki wɔtɔ i mí nyi. 3Nǝ ǝŋǝnyɔɛ kǝ mí
lǝ do a do zubru a, amǝ kǝ ka dɔn awo ɖǝɖǝ i a do zubru nɔ. 4Amǝ
hunna wo ŋ́ xɔsǝ o, ɖo Rɛgba kǝ nyi mawu xixǝ ǝla tɔ a wɔ i wo ye
ŋ gbǝ tǝ sǝ nǝ ǝnu gɔmǝ o. Ǝnǝ a, wo ŋ́ tǝ gbǝ kpɔ nǝ kǝkrǝ kǝ co
ǝŋǝnyɔɛ a mǝ o. Kǝkrǝ hunna i nyi Kriso ye ŋtikɔkɔ, i Kriso a nyi
Mawu ye nɔnɔmǝ. 5 Ŋ́ nyi míaŋtawo ŋǝ i mí lǝ do o, vɔ̀ a, mí lǝ do
ǝŋǝ bǝ Yesu Kriso i nyi Àxotɔ, i míaŋtawo mí nyi mia mǝsǝntɔ cagbǝ
Yesu tɔ. 6Mawu nu bǝ:

«Kǝkrǝ na ɖi dǝ zubru mǝ.»
Ye kǝ i nyi amǝ kǝ wɔ i kǝkrǝ ɖi dǝ mía jiwo mǝ, nǝ mía dǝsi ye

kǝkrǝ kǝ lǝ kɔ lǝ ŋkuvimǝ nǝ Yesu Kriso a. 7Vɔ̀ a, míawo kǝ wɔ àdɔk̀ù
Gbɔǹgbɔǹ mǝ tɔ hunna ɖɛ a, mí wɔɖɛ sigbǝ ǝk̀o zǝ̀ wo ǝnǝ, cagbǝtɔ
* 3:15 Moyizi ye wema i nyi bǝ Moyizi i ŋrɔ wema amatɔn ŋkɔtɔ ǝgu nunu xoxo
a tɔ

wo a nya bǝ ŋusǝn gaŋgan hunna a co Mawu gbɔ, ŋ́ co míagbɔ o.
8Wo xa mí l'ǝmɔ wo see nu, vɔ̀ a, wo ŋ́ gùdù mí o, mí ŋ́ gbǝ nya nǝ
mía wɔ ǝnu mɔ o, ganŋkǝ, mí ŋ́ cɔ mía ŋkuvi ɖoɖo bu o, 9wó lǝ dǝ
aya nǝ mí, vɔ̀ a, Mawu ŋ́ gbǝ nǝ mí ɖɛ o, wó cɔ nǝ mí gǝjɛn, vɔ̀ a, mí
ŋ́ crɔn nɔ o. 10Ǝku kǝ Yesu ku a, lǝ mía ŋtiran mǝ ɖɛ tɛgbɛɛ, cagbǝtɔ
nǝ ye gbɛ na ɖǝ ɖǝkya disa lǝ mía ŋtiran mǝ. 11Mí lǝ àgbǝ̀ ɖɛ, vɔ̀ a,
ŋkǝŋkǝ i wo jinɔ a wu mí, cagbǝ Yesu tɔ. Ǝnǝ a, Yesu yegbǝ ca la nyi
ɖǝɖǝ disa to mía ŋtiran kǝ ɖo la ku a mǝ. 12Ǝnǝ a, ǝk̀u lǝ wɔ ǝd̀ɔ lǝ
míamǝ, i àgbǝ̀ lǝ wɔ ǝd̀ɔ lǝ miamǝ. 13Mawunyɔ wema a nu bǝ: «Ŋ
xɔsǝ, ye i dɔ i ŋ xonu.» Lǝ aye xɔs̀ǝ tɔ ɖeka a mǝ a, mía cawo mí xɔs̀ǝ,
ye i dɔ i mí lǝ xonu. 14Ɖo mí nya bǝ Mawu kǝ nyɔ Àxotɔ Yesu a la
nyɔ mía cawo kidǝ Yesu, i a wɔ i mí kidǝ miawo, mía va nɔtǝ lǝ ŋkɔ
nǝ ɛ. 15Cagbǝ miatɔ i ǝnu hunna wo see jɔ, nǝ amǝ kǝji afǝnu Mawu
tɔ lǝ kɔ do awo na lǝ sùgbɔ dǝji, i ǝɖ̀ǝ̀ kǝ amǝ wo la lǝ xo sǝ do akpǝ
nǝ Mawu a, la lǝ jǝji ŋkǝ ŋkǝ nǝ kafukafu Mawu tɔ.

Kafukafu mavɔ ye ŋkuviɖoɖo
16Ye i dɔ ǝŋu ŋ́ ku mí o. Bari nǝ ǝnu kǝ mí nyi lǝ ŋtiran mǝ a

lǝ danhǝn hɔɖeka hɔɖeka ca a, ǝnu kǝ mí nyi lǝ Gbɔǹgbɔǹ mǝ a
na lǝ kpɔ ŋusǝn ŋkǝ ŋkǝ. 17Vǝv̀ǝ sǝsǝ kǝ mǝ mí lǝ ɖɛ ifya a, gàmǝ
hwɛɖeka i mía nɔmǝ nɔ, vɔ̀ a, ǝ́ va na nǝ mí kafukafu ganŋgan, i
kafukafu hunna ǝ lɛ ɖɛ tɛgbɛɛ, i wugan mía vǝvǝ sǝsǝ wo. 18Ɖo ŋ́
nyi ǝnu kǝ ŋkuvi lǝ kpɔ a ji i mí cɔ mía ye do ɖɛ o, vɔ̀ a, ǝnu kǝ ŋkuvi
ŋ́ kpɔnɔ o a ji i mía ye lǝ. Ǝnu kǝ ŋkuvi lǝ kpɔ a, ŋ́ nɔnɔ anyi o, vɔ̀ a,
ǝnu kǝ ŋkuvi ŋ́ lǝ kpɔ a i nɔnɔ anyi kǝkǝ sǝ yì.

5 Ɖo mí nya bǝ nǝ wo dahǝn míaŋtiran kǝ nyi àgbǝx̀ɔ anyigbanji
tɔ a, Mawu wɔ àxo dǝ sǝxo ɖɛ nǝ mí, i ì nyi nɔxo mavɔ mavɔ, ŋ

nyi àgbǝt̀ɔ ye lɔ i wɔ ɛ o. 2Ye i dɔ, mí lǝ salaro, ɖo ǝjro mí taŋ bǝ mía
cɔ mía ŋtiran kǝ nyi sǝxo tɔ a do. 3Nǝ mí do e a, wo ŋ́ ka gbǝ kpɔ mí
lǝ ama o. 4Ɖo míawo kǝ kpɔtɔ lǝ àgbǝx̀ɔ anyigbanji tɔ ǝla mǝ a, mí
lǝ salaro sigbǝ agban kpǝnkpǝn ɖǝ gɔmǝ i mí lǝ ǝnǝ, ŋ́ nyi bǝ mí ji a
do lǝ ŋtiran anyigbanji tɔ kǝ mǝ mí lǝ a i o, vɔ̀ a, ǝnu kǝ mí lǝ ji a, i
nyi bǝ mía cɔ ŋtiran sǝxo tɔ a do dǝji, nǝ ǝnu kǝ lǝ agbǝ a na cɔ ǝnu
kǝ l'ǝtǝ nǝ ǝku a sǝ mi. 5Mawu ŋta i wɔ mi ɖɛ ǝnǝ, nǝ mía kpɔ tɔtrɔ
hunna mɔki, ǝ́ na mí ye Gbɔǹgbɔǹ kǝ nyi kakadǝji ǝnu nyɔŋ̀gbin kǝ
i cɔ ɖɛ nǝ mí awo tɔ. 6Gàsyagamǝ i mí ka nǝ dǝji ɖɛ taŋ, ɖo nǝ mí
kpɔtɔ lǝ àgbǝ̀ lǝ ŋtiran ǝla mǝ a, ǝnyi bǝ mí lǝ àzɔg̀ǝ ɖɛ nǝ Àxotɔ yǝ
nɔxo nǝ. 7Xɔs̀ǝ kǝ mi wɔɖɛ a mǝ i mí l'agbǝ lǝ, ŋ́ nyi ǝnu kǝ mí lǝ
kpɔ a mǝ i o. 8Ɛɛn mí ka dǝji ɖɛ taŋ, i ǝnu kǝ jro mía i nyi bǝ mía co
lǝ ŋtiran ǝla mǝ, i la vɛ nɔ àgbǝ̀ lǝ Àxotɔ gbɔ. 9Vɔ̀ a, nǝ mí nɔ àgbǝ̀
lǝ ŋtiran ǝla mǝ a, nɔmi mí co lǝ mǝ a, ǝnu kǝ l'ǝtaji a i nyi mía nyɔ
Àxotɔ ŋkɔ. 10Ɖo míawo see i ɖo a va Kriso ye kojoɖoxo, i amǝsyamǝ
la xɔ ǝnu kǝ i wɔ gàkǝmǝ i lǝ ye ŋtiran mǝ lǝ anyigban ji a ye fǝntu,
ǝ tǝ nyi ǝnyɔɛ nɔmi ǝvɔɛn.

Mí trɔjǝdu kidǝ Mawu to Kriso ji
11Mí dǝsi ǝnu kǝ bùbù ɖo nǝ Àxotɔ nyi a, i mí lǝ ji bǝ amǝ wo na

xɔ dǝ míatɔ ji. Mawu dǝsi mi nyɔŋ̀gbin, i ŋ kpɔ bǝ lǝ miaŋtawo ye
mǝ a, mia cawo mi dǝsi mí. 12Mí ŋ́ gbǝ lǝ ji a trɔ kafu míaɖǝki wo lǝ
mia gbɔ o, vɔ̀ a, mí ji a na ǝmɔ mi nǝ mia do bùbù dǝ mía ŋu. Ǝnǝ a,
mia kpɔ ǝnyɔci kǝ mia na nǝ, amǝ kǝ cɔ nǝ ǝnu kǝ lǝ ŋkuvita wo sǝ
wɔ nǝ àkɔ, i ŋ́ cɔ nǝ ǝnu kǝ lǝ aye mǝ awo sǝ wɔ nǝ àkɔ a o. 13Ɖo nǝ
mí nyi amǝ kǝ ǝtamǝ ŋ́ sɔg̀bǝ nɔ a a, Mawu i mí nyi i nɔ; kpɔ nǝ mí
nyi amǝ kǝ ǝtamǝ sɔg̀bǝ nɔ awo a, mia wo i mí nyi i nɔ. 14Ɖo, Kriso

ye rɔǹrɔǹ ɖu lǝ mía ji, i mí kadǝji bǝ: amǝ ɖeka tɔtɔ i ku dǝ amǝ wo
see tamǝ a, ǝnǝ a, amǝ wo see i ku nǝ. 15 Ǝ́ ku dǝ amǝ wo see tamǝ,
cagbǝ nǝ amǝ kǝ lǝ àgbǝ̀ awo ŋ́ ka gbǝ nɔ àgbǝ̀ nǝ woŋtawo o, vɔ̀ a,
wo a nɔ àgbǝ̀ nǝ amǝ kǝ ku, i gbǝ nyɔ nǝ wo a.

16Kǝ i nyi ǝnǝ a, co ifya, mí ŋ́ ka gbǝ cɔ àgbǝt̀ɔ ye sǝ kpɔ amǝ ɖǝ o,
nǝ mí cɔ àgbǝt̀ɔ ye sǝ kpɔ Kriso ɖɛɖeca a, mí ŋ́ ka gbǝ cɔ aye hunna
sǝ kpɔ ɛ ifya o. 17Ǝnǝ a, nǝ amǝ ɖǝ lǝ Kriso mǝ a, ǝ́ trɔ ǝnuɖoɖo yeye:
Ye zanzan xoxo tɔ wo vayi, i yeye awo va. 18Ǝnu hunna wo see a,
Mawu gbɔ i wo co, ye i wɔ i mí trɔjǝdu kidǝ e, to Kriso ji, ye i cɔ ǝdɔ
dǝ asi nǝ mi bǝ, mía dɔn amǝbu wo va, nǝ wo a trɔjǝdu kidǝ e. 19Ɖo
Kriso ji i Mawu to i trɔjǝdu kidǝ xixǝ a, kpɔ ŋ́ cɔ ŋkuvi dǝ àgbǝt̀ɔ wo
gɔj̀ǝjǝ ji o. Ǝ́ cɔ tɔtrɔjǝdu ye nyɔ a jajra dǝ asi nǝ mí. 20Mí nyi afɔ cɔ
d'ǝtǝ tɔ Kriso tɔ wo, Mawu ŋta i lǝ yɔ mi, to míaji: Mí lǝ dǝ akpǝ nǝ
mi lǝ Kriso ŋkɔ mǝ bǝ mia trɔjǝdu kidǝ Mawu. 21Kriso ŋ́ jǝ àgɔ̀ kpɔ
o, vɔ̀ a, Mawu dro e mía gɔj̀ǝjǝ wo, ǝnǝ a, to Kriso ji a, Mawu cɔ mí
trɔzun amǝ jɔjɔ.1Ǝnǝ a, míawo kǝ wɔ ǝd̀ɔ kidǝ Mawu a, mí lǝ byɔ mi
bǝ mi ŋ́ ka gbǝ afǝnu kǝ mi xɔ lǝ Mawu si a ɖɛ gbale o. 2Ɖo Mawu
nu bǝ:

« Kǝ ǝnyɔɛ gamǝ sun a, ŋ ɖo ǝto ǝwo,
i kǝ xɔg̀an zan gbǝ sun a, ŋ dǝ alɔ ǝwo.»

6 Ǝ̀gà kǝ mǝ Mawu ɖo a i sun ifya kǝ; xɔg̀an zan a i sun ifya a kǝ.
3Mí ŋ́ ji bǝ amǝɖe na kpɔ ǝnyɔ vɔɛn ɖǝ nu dǝ mía dɔ ŋu o,

ǝnu hunna i dɔ i mí ŋ́ lǝji a nyi àfɔ krǝnu nǝ amǝɖǝ l'ǝnuɖǝ mǝ o.
4Vɔ̀ a, mí tǝ nǝ kpɔ i ɖǝ nǝ mía ɖekiwo disa l'ǝnu ɖǝsyaɖǝ mǝ, bǝ
mí nyi ǝdɔwɔtɔ Mawutɔ: Mí dǝ nǝ vǝv̀ǝ ǝnu sùgbɔ, lǝ vǝv̀ǝ sǝsǝ wo
mǝ, lǝ ǝnu co amǝ wo mǝ kidǝ l'ǝnu kǝ co nǝ àdìka nǝ amǝ a wo

mǝ. 5Wo xo mí, wo tu mí dǝ gàkpa mǝ, wo bɔ àhwà dǝ mía ŋu, mí
wɔ ǝdɔ sǝnŋu sǝnŋu wo, mí ŋ́ dɔn nǝ arɔn o, kpɔ mí ŋ́ tǝ ɖu nǝ ǝnu
o. 6Ǝ lǝ ǝnǝ gbɔx̀o, mí ɖǝ nɔ disa bǝ Mawudɔ wɔtɔ i mí nyi to jìmǝ
kɔkɔ mǝ, to ǝnunyanya mǝ, to jìgbɔɖ̀ì xɔx̀ɔ̀ kidǝ xomǝ nyɔnyɔ mǝ, to
gbɔǹgbɔǹ kɔkɔ mǝ, to rɔǹrɔǹ àdòdo tɔ mǝ; 7 to àdòdo kǝ mí lǝ jra a
mǝ, to Mawu ye ŋusǝn mǝ. Ǝnu jɔjɔ wɔwɔ i nyi àhwà wɔnu kǝ mi
sǝ wɔ nǝ àhwà a, ye i mí gbǝ sǝ xɔ ǝta nǝ míaɖǝkiwo lǝ àhwà mǝ.
8Wo ɖo nɔ bùbù nǝ mí, wo gbǝ do nǝ ŋkpǝn mí, wo nu nǝ mía nyɔ
nyɔŋ̀gbin, wo gbǝ nu nǝ mía nyɔ vɔɛn, wo cɔ nǝ mí kpɔ vìxòtɔ wo,
ganŋkǝ àdòdo i mí lǝ nu. 9Wo kpɔnɔ mí sigbǝ amǝ kǝ wo ŋ́ dǝsi ǝnǝ
o, ganŋkǝ wo dǝsi mí; wo kpɔ nǝ mí sigbǝ amǝ kǝ ka ku awo ǝnǝ,
ganŋkǝ mí l'agbǝ ɖɛ; wo dɔn nǝ ǝt̀o nǝ mí, ganŋkǝ wo ŋ́ wu nǝ mi
o. 10Wo dɔn nǝ mí dǝ ŋti kuku mǝ, ganŋkǝ mí kpɔ nǝ jìjɔ̀ gaɖesyaɖǝ
mǝ; wo kpɔ nǝ mí dǝ ayatɔnɔ wo, ganŋkǝ mí wɔ i amǝ sùgbɔ trɔ
àdɔk̀ùnɔ, wo kpɔ mí dǝ amǝ ma wɔ ǝnu ɖǝ ɖɛ, ganŋkǝ ǝnu wo see i
lǝ mía si.

11Ǝxrɔ vǝvǝ Kɔrɛntitɔ wo, mí nu xomǝ nyɔ nǝ mi. Mí rɔn mi taŋ.
12Míawo mí rɔn mi nyɔg̀bin, vɔ̀ a, miawo i ŋ́ rɔn mí o. 13Ǝnǝ a, ŋ lǝ
xonu nǝ mi sigbǝ ǝvinyǝ wo ǝnǝ, mi wɔ nɔ nǝ mí, sigbǝ mía cawo mí
wɔ nɔ nǝ mi ǝnǝ, mi ɖo rɔǹrɔǹ ganŋgan nǝ mí !

Mi hǝn aye dǝ Maxɔsǝtɔ wo ŋu
14Mi ŋ́ ka do ǝha kidǝ maxɔsǝtɔ wo o, ǝka caca kee lǝ ǝnu jɔjɔ

wɔwɔ kidǝ ǝnu majɔmajɔ wɔwɔ mǝ? Nɔmi kǝkrǝ kidǝ zubru a tǝ ŋ́
nɔ ǝdu a? 15Kriso kidǝ Rɛgba a tǝŋ nɔ ǝdu a ? nɔmi ǝnyɔ kee lǝ xɔsǝtɔ
kidǝ Maxɔsǝtɔ domǝ ? 16Ǝka caca kǝ e lǝ Mawusǝnxo kidǝ voduwo
domǝ ? Ɖo Mawu agbǝ agbǝ a ye xɔ i mi nyi, sigbǝ Mawu nu i ɖɛ bǝ:

« Maa nɔ wo domǝ, i la zɔn lǝ wo domǝ.
Naa nyi wo Mawu, i wo a nyi tiin dunkɔn »

17Ye i dɔ a, Ǝtɔhonɔ bǝ:
« Mi co lǝ wo domǝ, nǝ mia nɔ àzɔg̀ǝ nǝ wo,

mia lɔ ŋ́ ka tɔ ǝnu makɔ makɔ ɖǝ o, ǝnǝ a, maa xɔ mi.
18Maa nyi dàdà nǝ mi, i mia nyi ǝvi ŋucu kidǝ ǝvi nyɔru wo ŋ.

Nǝ i Ǝtɔhonɔ ŋusǝn see tɔ a nu a nǝ.»

7 Ǝxrɔnyǝ vǝvǝ wo, kǝ i nyi míawo i wo dǝ ǝzǝ hunna wo nɔ a, mi
na nǝ mía hǝn mía ŋtiran wo kidǝ mía lùvɔ wo dǝ kɔk̀ɔj̀i, mía jǝ

agbagba i la zan agbǝ kɔkɔ sǝ to bùbù ɖo nǝ Mawu ji.
Pɔlu kpɔ jìjɔ̀

2Mia jì mǝ na kɔ dǝ mía ŋu, mí ŋ́ jǝ àgɔ̀ dǝ amǝɖǝ o, mí ŋ́ vɔ
amǝɖǝ o, mí ŋ́ brǝ amǝɖǝ ɖu o. 3Kǝ ŋ lǝ nu ǝnǝ a, ŋ́ nyi ŋ lǝ ɖohwɛ
nǝ mi o; ɖo ŋ nu i nǝ mi ɖɛɖeca bǝ mi lǝ míaji wo mǝ, i mí l'ǝdu nǝ
ǝkugbǝ àgbǝg̀bǝ. 4Ŋ ɖǝjì dǝ mia ŋu taŋ, ŋ cɔ nǝ mi sǝ wɔ àkɔ taŋ, ǝj̀ì
mǝ fa nɔ ŋ, i ǝj̀ì jɔ nǝ ŋ taŋ lǝ mía vǝv̀ǝ sǝsǝ wo see mǝ.

5Ɖo co gàkǝmǝ mí va Masedwani a, mí ŋ́ kpɔ gbɔǹgbɔǹ ɖekɛn o,
mí sǝ vǝv̀ǝ arɔkpa arɔkpa wo, amǝ wo na lǝ wɔ ajrǝ kidǝ mí, i vɔǹvɔn
na lǝ aye mǝ ɖɛ nǝ mí. 6Vɔ̀ a, Mawu kǝ fa nǝ ǝj̀ì nǝ amǝ kǝ ǝŋu ku
awo, fa ǝj̀ì nǝ mí to Titǝ ye vava mǝ. 7Ŋ nyi ye vava ɖǝɖǝ i fa ǝj̀ì nǝ
mí o, vɔ̀ a, ǝj̀ì kǝ mi fa nǝ ɛ ca lǝ mǝ. Sigbǝ mi jro vǝvǝɖǝ bǝ yewo
a kpɔ ŋ a, ŋtikuku kǝ mǝ mi lǝ a, kidǝ sigbǝ mi l'ǝgbǝsɔsɔ mǝ i la jǝ
kumarin dǝ ǝjinyǝ a, ǝ́ nu i nǝ mí. Hunna wo i dɔ i ŋ gbǝ lǝ kpɔ jìjɔ̀
kpǝ e.

8 Ifya a, nǝ wema kǝ ŋ ŋrɔ ɖiɖa mi ɖɛɖeca a dɔn mi dǝ ŋtikuku

mǝ a, ŋ vǝ ǝŋunyǝ o. Gàkǝmǝ ŋ kpɔ bǝ wema a dɔn mi dǝ ŋtikuku
mǝ nǝ gàmǝ hwɛɖeka a ɖǝɖǝ i vǝ ǝŋunyǝ.* 9Vɔ̀ a, ifya a ŋ lǝ kpɔ jìjɔ,̀
ŋ nyi ŋtikuku kǝ mǝ ŋ dɔn mi do a taɖo i o, vɔ̀ a, ŋtikuku a dɔ i mi
trɔ jɔj̀ɔ.̀ Mawu ye jro i nyi ŋtikuku kǝ mǝ mi nɔ a, ǝnǝ a, mí ŋ́ wɔ
ǝnuvɔɛn ɖǝ dǝ mia ŋu ǝnǝ. 10Ɖo nǝ wo nɔ ŋtikuku kǝ nyi Mawu ye
jro a mǝ a, ǝ cɔ nǝ amǝ trɔ jɔj̀ɔ,̀ i jɔj̀ɔt̀ɔtrɔ hunna a na nǝ amǝ xɔg̀an,
i ŋ́ gbǝ vǝ nǝ amǝ ŋu o. Vɔ̀ a, ŋtikuku kǝ mǝ xixǝ a dɔn nǝ amǝ do
a, ǝku i ì kprɔ nǝ amǝ yì. 11 Ifya a, ǝjro Mawu tɔ i nyi ŋtikuku kǝ mǝ
mi nɔ a, i mi kpɔ ǝnu kǝ i na awo: Ɛɛn! mia ŋtawo mi kpɔ sigbǝ mi
co dǝ ǝnu hunna kǝ jɔ a ji mɔ a, Sigbǝ mi j'ǝkumarin dǝ miaɖǝki wo
ji mɔ a, sigbǝ mi sǝ vǝvǝ mɔ a, sigbǝ mi bu Mawu mɔ a, sigbǝ mi jro
i la kpɔ ŋ mɔ a, sigbǝ mi bi dǝ ǝnu wɔwɔ ŋu ɖo a, sigbǝ mi jro i la
dɔn ǝto nǝ amǝ kǝ wɔ ǝnuvɔɛn mɔ a. Mi ɖǝ disa to arɔkpa ɖǝsyaɖǝ
mǝ bǝ xomǝ gbalǝ nɔ i yewo nyi lǝ ǝnu hunna kǝ jɔ a mǝ.

12Ye i dɔ, nǝ ŋ ŋrɔ wema ɖiɖa mi a, ŋ́ nyi cagbǝ amǝ kǝ wɔ ǝnu
dǝ àgɔ̀ a, nɔmi amǝ kǝ wo wɔ ǝnu d'agɔ̀ nɔ a tɔ i o. Vɔ̀ a, nǝ mia vǝv̀ǝ
dǝ ǝnu dǝ míatamǝ a na nyi ɖǝɖǝ disa lǝ miadomǝ lǝ Mawu ŋkɔ i dɔ.
13Hunna i dɔ i sigbǝ mi zan mɔ a, fa jì nǝ mí.

Sǝ kpǝ nǝ ǝj̀ì mǝ kǝ fa nǝ mí a, mí gbǝ kpɔ jìjɔ̀ ganŋgan, cagbǝ
jìjɔ̀ kǝ Titǝ kpɔ a tɔ, ɖo miawo see mi wɔ i ì ye yǝ vo. 14Ŋ kafu mi
hwɛɖeka lǝ Titǝ ŋkɔ, i nyǝ ŋ́ ɖu ŋkpǝn o. Vɔ̀ a, sigbǝ mí nu nǝ àdòdo
nǝ mi gàsyagàmǝ a. Nǝnǝ kǝ, sigbǝ mí kafu mi lǝ Titǝ gbɔ a ca nyi
àdòdo. 15Ǝnǝ a, nǝ ì ɖoŋu sigbǝ miawo see mi s'ǝtonu mɔ a, i gbǝ
ɖoŋu sigbǝ mi xɔ ɛ mɔ kidǝ bùbù, kidǝ kùkù kuku mɔ a, rɔnrɔn kǝ ì
* 7:8 Kpɔ 2:3-9

ɖo nǝ mi a gbǝ jǝ nǝ ji kpǝ e. 16Ǝji lǝ jɔ ŋ bǝ, ŋ co maa ɖǝji dǝ mia
ŋu l'ǝnuwo see mǝ.

Ǝnu jɔj̀ɔ̀ nǝ ǝh̀abɔbɔ Jǝrizalɛmù tɔ

8 Nɔviwo, mí ji bǝ mia nya sigbǝ afǝnu Mawutɔ wɔ ǝdɔ mɔ lǝ
ǝhabɔbɔ Masedwani tɔ wo mǝ a. 2Wo to vǝvǝ sǝsǝ sùgbɔ mǝ,

ganŋkǝ wo jijɔ kpɔkpɔ gbǝ sùgbɔ taŋ. Hunna i dɔ, i wo nyɔ xomǝ i na
ǝnu sùgbɔ, ganŋkǝ ayamǝnɔ ganŋgan wo i wo nyi. 3Ŋ lǝ ɖ'ǝkunnu
bǝ wo na ǝnu sigbǝ wo sunji mɔ a, wo gbǝ na ɛ wugan sigbǝ wo
sunji mɔ a, kidǝ wo ŋtawo jro. 4Wo kri mí taŋ, i byɔ bǝ mí a na ǝmɔ
yewo ca, yewo a ɖo alɔ lǝ ǝnu nana kǝ wo ka sǝ dǝ alɔ xɔs̀ǝtɔ kǝ lǝ
Jǝrizalɛmù awo mǝ. 5Wó wɔ ɛ wugan sigbǝ mí ɖo ŋku mɔ a, wo cɔ
woɖǝkiwo nǝ Àxotɔ jǝŋkɔ, kina ŋgbǝ a, to Mawu ye nujromǝ a, wo
cɔ woɖǝkiwo sǝ nǝ mía cawo. 6Ye i dɔ, mí byɔ Titǝ vǝvǝɖǝ bǝ xomǝ
nyɔnyɔ ǝdɔ, hunna kǝ ji i jǝ lǝ miadomǝ ɖɛɖeca a, na wɔ ɛ ǝnǝ sǝ yì
vɔv̀ɔ̀ mǝ. 7Mi yì ŋkɔ taŋ l'ǝnu wo see mǝ: Lǝ xɔs̀ǝ mǝ, lǝ nuxo xoxo
mǝ, l'ǝnunyanya mǝ, lǝ vǝv̀ǝ dǝ nǝ ǝnu arɔkpa arɔkpa wo mǝ, kidǝ
lǝ rɔǹrɔǹ kǝ mi ɖo nǝ mí a mǝ. Kǝ i nyi ǝnǝ a, mi yì ŋkɔ lǝ xomǝ
nyɔnyɔdɔ hunna ca mǝ.

8Ŋ nyi bǝ ŋ lǝ nu i sigbǝ ǝg̀bǝ̀ ɖǝɖǝ ǝnǝ i o, vɔ̀ a, ŋ nu vǝvǝ dǝ
nǝ ǝnu amǝɖǝya wo tɔ nǝ mi, i la kpɔ bǝ mia rɔǹrɔǹ kǝ mi ɖo a nyi
àdòdo ma. 9Ɖo mi nya sigbǝ mía Xotɔ Yesu Kriso wɔ afǝnu nǝ mi a.
Ya kǝ nyi àdɔk̀unɔ̀ a, cɔ ɖekya sǝ wɔ ayamǝnɔ cagbǝ mia tɔ, i la do
àdɔk̀ù nǝ mi to ye yamǝnɔ nyinyi mǝ.

10Ma nu ǝnu kǝ ŋ kpɔ dǝ ǝnyɔ hunna ŋu a nǝ mi: Ǝ nyɔ i ǝnu kǝ
gɔm̀ǝ mi jǝ a, mia ɖɔŋu dǝ e. Ɖo miawo i nyi amǝ jǝŋkɔtɔ kǝ tɔ ǝdɔ
a wɔwɔ a, ŋ nyi hunna ɖǝɖǝ i o, miawo i gbǝ nyi amǝ ŋkɔtɔ i sǝ ɖo

anyi kɔnmɛ. 11 Ifya a, ǝ jǝ bǝ mia wɔ ǝdɔ kǝ gɔmǝ mi jǝ a vɛ, sigbǝ mi
ɖo ǝjro nyɔɛ i sǝ ɖo anyi a, mi gbǝ cɔ ǝjro nyɔɛ hunna mɔki sǝ wɔ ɛ
yi vɔv̀ɔ̀ mǝ. Mi wɔ ɛ kidǝ ǝnu kǝ lǝ mia si a. 12Ɖo nǝ wo cɔ ǝjro nyɔɛ
i sǝ na ǝnu a, ǝnu kǝ lǝ amǝ si a i Mawu kpɔ nɔ, i xɔ nǝ ǝnu nana a,
ŋ nyi ǝnu kǝ ŋ́ lǝ amǝ si a, i ì kpɔ nɔ o.

13Ŋ nyi wo a cɔ ǝnu kǝ lǝ amǝ si a see sǝ dǝ alɔ amǝ ɖeya wo, i
la va jǝ gbale i ŋ lǝ nu o, vɔ̀ a, amǝ kǝ wo lǝ dǝ alɔ a kidǝ amǝ ŋta
tɔ vǝ na sɔ. 14 Ifya kǝ ǝnu sùgbɔ lǝ mia si a, mi co mia dǝ alɔ amǝ
kǝ ǝnu hian awo, ǝnǝ a, nǝ ǝnu ɖǝ va hian mia cawo gbǝɖǝ, i wo
cawo wɔɖɛ sùgbɔ a, wo a dǝ alɔ mí. Sigbǝ amǝ wo see la sɔ mɔ a nǝ.
15Sigbǝ ǝnu kǝ wo ŋrɔ dǝ Mawunyɔ wema mǝ a nu a nǝ, wo ŋrɔ bǝ:

« Amǝ kǝ lɔ sùgbɔ a,
ŋ kpɔ ǝɖǝ dǝ ji o

amǝ kǝ lɔ hɔɖeka a,
ŋ́ hwe dǝ e o.

Titǝ kidǝ y'ehadɔwɔtɔ wo
16Akpǝ nǝ Mawu kǝ cɔ vǝvǝ dǝ nǝ ǝnu kǝ lǝ míamǝ a mɔki dǝ aye

mǝ nǝ Titǝ, dǝ mia ŋu. 17Titǝ rɔn mía yɔyɔ, wu ǝnǝ a, bìbi dǝ ǝnu ŋu
kǝ lǝ si a dɔ, i ì cɔ gbǝt̀a zeɖeka, i la va miagbɔ. 18Nɔvi kǝ ǝhabɔbɔ
wo see na lǝ kafu, cagbǝ ǝŋǝnyɔɛ jajra y'edɔ kǝ i wɔ nɔ a tɔ a, ye i
mí dɔ ɖiɖa mi kidǝ Titǝ. 19Ŋ nyi hunna ɖǝɖǝ i o, ǝhabɔbɔ wo i ɖǝ e
bǝ na zɔn ǝmɔ kidǝ mí, nǝ mía wɔ xomǝnyɔnyɔdɔ hunna, kǝ wo sǝ
dǝ asi nǝ mí, i à nyi kafu kafu nǝ Àxotɔ ŋta, i a gbǝ na i mía jronyɔɛ
ca la nyi ɖǝɖǝ disa

20Mí lǝ wɔ dǝ arɔkpa ɖǝsyaɖǝ, nǝ amǝ ɖǝ ŋ́ ka va kpɔ ǝnyɔ ɖǝ nu

dǝ, ǝh̀o sùgbɔ hunna kǝ wo sǝ dǝ àsi nǝ mí a ŋu o. 21Mí jinɔ a wɔ nɔ
ǝnunyɔɛ, ŋ́ nyi lǝ Àxotɔ ŋkɔ ɖǝɖǝ o, vɔ̀ a, lǝ agbǝtɔ wo ŋkɔ ca.

22Mí dɔ mía nɔvi bulɔmǝ kidǝ wo ɖiɖa mi; mí do e kpɔ l'ǝnu
sùgbɔ mǝ, i ì ɖǝ nɔ disa gasyagamǝ bǝ ye dǝ nǝ vǝv̀ǝ ǝnu, ifya a,
cagbǝ kàkadǝji gaŋgan kǝ ì wɔɖɛ dǝ mia ŋu a, ye vǝvǝdǝ nǝ ǝnu gbǝ
jǝji. 23Titǝ a, tiin kprɔdotɔ i ì nyi, i nyi tiin hadɔwɔtɔ lǝ miagbɔ, nɔvi
ɖeyawo kǝ kprɔ ɛ do awo a, amǝdɔɖiɖa ǝhabɔbɔ wo tɔ i wo nyi, i
lǝ wɔ ǝdɔ nǝ Kriso ye kafu kafu. 24Mi ɖǝ disa nǝ wo bǝ mi rɔn wo
nyawo, nǝ ǝhabɔbɔ wo na ka dǝ ji, i nya bǝ àkɔ kǝ mí cɔ mi sǝ lǝ wɔ
a, mía nyɔ jɔ.

Mawu rɔn nǝ amǝ kǝ na nǝ ǝnu kidǝ jìjɔ̀ a

9 Alɔ kǝ wo ka dǝ xɔs̀ǝtɔ kǝ lǝ judee awo a, ŋ gbǝ hian bǝ ma ŋrɔ
wema ɖiɖa mi dǝ ŋu o. 2Ɖo ŋ dǝsi ǝjro nyɔɛ kǝ mi wɔɖɛ a, i ŋ

cɔ nǝ mi sǝ wɔ àkɔ lǝ Masedwanitɔ wo gbɔ, i na nu bǝ: "Nɔvi kǝ lǝ
Akayi awo l'ǝgbǝs̀ɔsɔ mǝ i la na nǝ ǝnu amǝ co kɔnmɛ" mia bìbi dǝ
ǝdɔ ŋu dǝ zozo ranmǝ nǝ amǝ sùgbɔ. 3Ǝ lǝ ǝnǝ gbɔx̀o ŋ dɔ nɔvi wo
ɖiɖa, nǝ àkɔ kǝ mí cɔ nǝ mi sǝ wɔ dǝ ǝnu hunna ŋu a, ŋ́ ka nyi gbalǝ
o. I ŋ ji bǝ mia sɔg̀bǝ sigbǝ ŋ nu i a. 4Nǝ ŋ́ nyi ǝnǝ o, nǝ ǝnyǝ kidǝ
Masǝdwanitɔ wo va, i kpɔ bǝ mi ŋ́ l'ǝgbǝsɔsɔ mǝ o, ŋkpǝn la va lǝ
mí, i la lǝ mia cawo, dǝ kaka dǝji kǝ ŋ ɖo dǝ mia ŋu a ŋu. 5Ye i dɔ ŋ
kpɔ bǝ ǝ jǝ bǝ ma byɔ co nɔvi wo gbɔ, nǝ wo a jǝŋkɔ ŋ va mia gbɔ,
i wo a lǝŋu dǝ ǝjro nyɔɛ ye nu nana kǝ mi dǝ y'ezǝ ɖɛɖeca a. Ǝnǝ a,
ǝnunana hunna la l'ǝgbǝsɔsɔ gbɔxo naa va, hunna a wo a kpɔ bǝ mi
na nǝ ǝnu kidǝ ǝjro nyɔɛ, ŋ nyi ǝnu kǝ wo kri mi nɔ a o.

6Mi ɖo la nya bǝ: amǝ kǝ do ǝnuku hɔɖǝka a, hɔɖǝka i ì jinɔ, i

amǝ kǝ do ǝnuku sùgbɔ a, sùgbɔ i ì jinɔ. 7Ǝnǝ a, amǝsyamǝ na na
ǝnu sigbǝ ì cɔ gbǝta mɔ lǝ ye jì mǝ a, ŋ́ ka nyi kidǝ ŋtikuku, nɔmi
amǝkikri o, ɖo Mawu rɔn nǝ amǝ kǝ na nǝ ǝnu kidǝ jìjɔ̀ a. 8Mawu
wɔ acɛ ɖɛ i la na ǝnunyɔɛ wo see mi l'ǝgbɔsusumǝ. Ǝnǝ a, mia wɔ
ǝnu ɖǝsyaɖǝ kǝ ɖo la hian mi a wo see ɖɛ gaɖǝsyaɖǝ mǝ, i à sùgbɔ
lǝ mia si, i mia zan nǝ ɛ nǝ ǝdɔ nyɔɛ ɖǝsyaɖǝ. 9Sigbǝ wo ŋrɔ ɛ ɖɛ lǝ
Mawunyɔ wema mǝ a, ye i nyi:

«Ǝ na ǝnu ayamǝnɔ wo sùgbɔ
y'ǝnujɔjɔ wɔwɔ lɛ ɖɛ tɛgbɛɛ.»

10Mawu kǝ na nǝ ǝnuku ǝnudotɔ, i na nǝ ǝnuɖuɖu i ì ɖu nɔ a, la na
ǝnuku kǝ hian mia wo see mi, i a sùgbɔ, i à wɔ i mia xomǝnyɔnyɔ la
na ǝku sùgbɔ. 11Mi a jǝ àdɔk̀ù l'ǝnusyanu mǝ, i la sǝ wɔ xomǝnyɔnyɔ
dɔ wo see, i amǝ wo la dǝ akpǝ nǝ Mawu cagbǝ ǝnu nana miatɔ kǝ
mía vɛ cɔ nǝ wo a. 12Ɖo ǝnu nana hunna y'edɔ a, ŋ nyi alɔ dǝdǝ nǝ
xɔsǝtɔ wo ɖǝɖǝ i o, ǝ́ gbǝ dɔ nɔ i akpǝ dǝdǝ nǝ Mawu sù n'ǝgbɔ dǝ
ji. 13Ǝdɔ hunna la cɔ ǝnu kǝ mi nyi a disa, i amǝ wo la kafu Mawu,
cagbǝ ǝtonu kǝ mi sǝ nǝ ɛ, i ɖǝ nǝ xɔs̀ǝ kǝ mi ɖo nǝ ǝŋǝnyɔɛ Kriso
tɔ a disa a. Wo a gbǝ kafu Mawu ɖo sigbǝ mi nyɔ xomǝ i ma nǝ mia
dɔku wo kidǝ wo, kidǝ amǝɖeya wo ca a. 14Ɖo afǝnu sùgbɔ sùgbɔ
kǝ Mawu na mi a, i dɔ i wo xo nǝ ǝɖǝ nǝ mi kidǝ rɔǹrɔǹ ganŋgan.
15Akpǝ i jǝ nǝ Mawu nǝ y'ǝnu nana kǝ kro i wo ŋ́ ka tǝ ŋ́ sǝ jrǝ dǝ
ǝnu ɖǝ ŋu a o.

Pɔlu j'ǝkumarin dǝ y'edɔ ji

10 Ǝnyǝ ŋta Pɔlu, ŋ lǝ byɔ mi to Kriso ye xomǝ fafa kidǝ ye xomǝ
nyɔnyɔ mǝ, ǝnyǝ kǝ nyi amǝ fafa nǝ ŋ lǝ mia domǝ, i na nyi

amǝ wɔ adan nǝ ŋ lǝ afibu a: 2Ŋ dǝ akpǝ nǝ mi, mi ŋ́ kaa wɔ nǝ ŋ
va miagbɔ a, ma wɔ adan dǝ mi o. Ɖo ŋ lǝji a wɔ adan dǝ amǝ kǝ bu
nɔ bǝ ŋtiran ye toto i mí kprɔ nɔ do i sǝ wɔ nǝ ǝnu awo. 3Nyawo a,
àgbǝt̀ɔ wo i mí nyi, vɔ̀ a, mí ŋ́ lǝ cɔ àgbǝt̀ɔ ye zanzan sǝ lǝ wɔ àhwà
o. 4Àhwà wɔnu kǝ mí sǝ lǝ wɔ àhwà awo ŋ́ nyi àgbǝt̀ɔ wo tɔ o, vɔ̀
a, àhwa wɔnu kǝ wo ŋusǝn co Mawu gbɔ, i wo sǝ mu nǝ ǝg̀ri sǝnŋu
sǝnŋu wo a i. Mí cɔ nǝ wo sǝ gban nǝ susu masɔgbǝ wo see, 5kidǝ
àkɔ wɔwɔ ye nuxo ɖǝsyaɖǝ, kǝ grɔn nǝ ǝmɔ nǝ, amǝ wo ŋ́ ka dǝsi
Mawu a. Mí lǝ nɔ susu ɖǝɖǝsyaɖǝ d'ǝga, i na dɔn wo nǝ wo a s'ǝtonu
nǝ Kriso. 6Mí l'ǝgbǝsɔsɔ mǝ ɖɛ, i nǝ mi s'ǝtonu nǝ Kriso nyɔŋ̀gbin a,
mí a dɔn ǝto nǝ amǝ kǝ gbǝ ǝtonu sǝsǝ awo see.

7Ŋkuvi ta i mi kpɔ nǝ ǝnu awo lǝ ɖǝɖǝ. Nǝ amǝɖǝ ka dǝji bǝ ye
a nyi Kriso tɔ a, amǝ a na nya bǝ sigbǝ ye nyi Kriso tɔ a, nǝnǝ kǝ
mía cawo mi nyi Kriso tɔ a nǝ. 8 I bari nǝ ŋ wɔ àkɔ diigbǝ hwɛɖeka
a, cagbǝ acɛ kǝ Àxotɔ na mí a tɔ a, mí wɔ ɛ nǝ mia ŋkɔ yìyì lǝ xɔs̀ǝ
mǝ i, ŋ́ nyi nǝ mia cɔncrɔn o, ŋkpǝn ŋ́ ka lǝ ŋ o. 9Nyǝ ŋ́ lǝji bǝ ma
wɔ sigbǝ vɔǹvɔn i ŋ lǝ do nǝ mi, kidǝ tiin wema wo ǝnǝ o. 10Nyawo
a, amǝ wo nu nɔ bǝ: «Ǝnyɔ kǝ i ŋrɔ nɔ dǝ ye wema mǝ awo wɔ nɔ
ŋusǝn ɖɛ, i gbǝ wɔ nǝ kpǝnkpǝn mǝ ɖɛ. Vɔ̀ a, nǝ yeŋta lǝ miadomǝ
a, ŋ́ wɔ nǝ ŋusǝn ɖǝ ɖɛ o, i ye nuxo xoxo ca ŋ́ wɔ nǝ kpǝnkpǝn mǝ
ɖǝ ɖɛ o.» 11Amǝ kǝ lǝ xo nuxo hunna a, na nya bǝ ǝnyɔ kǝ mí nu nɔ

dǝ mía wema wo mǝ gàkǝmǝ mí l'azògǝ a, ye i mía gbǝ ɖǝ disa nǝ
mi to mía nu wɔwɔ wo mǝ gàkǝmǝ mia va miagbɔ a.

12Ɖo mí ŋ́ ka doji kǝkǝ, i cɔ míaɖekiwo sǝ sɔ kidǝ amǝɖǝ, nɔmi
mía jrǝ míaɖekiwo dǝ amǝ kǝ cɔ nǝ woɖǝkiwo sǝ wɔ akɔ a ŋu o.
Ǝnumanyatɔ wo i wo nyi, ɖo wo ŋtawo i wɔ nɔ wonu jrǝnu, wo jrǝ
nǝ woɖekiwo dǝ woɖekiwo ŋu. 13Míawo mí ŋ́ ka wɔ àkɔ zǝn l'axo ŋu
o. Ǝdɔ kǝ Mawu cɔ dǝ asi nǝ mí a, lefi ì bǝ mía wɔ ɛ jǝ a, leena i mía
wɔ àkɔ nɔtǝ do, ye i wɔ, i mí va kǝkǝ mia gbɔ. 14Kǝ mí va miagbɔ
a, mí ŋ́ wɔ ǝdɔ zǝn lǝ mía rixo ŋu o. Ɖo mí va kǝkǝ miagbɔ, i hǝn
ǝŋǝnyɔɛ Kriso tɔ va nǝ mi. 15Mí ŋ́ wɔ nǝ ǝnu zǝn l'axo ŋu o, mí ŋ́ cɔ
nǝ ǝdɔ kǝ amǝbulɔmǝ wɔ a sǝ wɔ àkɔ o, wu ǝnǝ a, mí lǝ ɖo ŋku bǝ
mia xɔs̀ǝ na cin, nǝ mía gbǝ wɔ ǝdɔ kǝ wu ǝgan ǝnǝ a lǝ miadomǝ,
sǝ zɔn dǝ rixo kǝ Mawu ɖo nǝ mía ji. 16Hunna ŋgbǝ a, mí co mía do
Ǝŋǝnyɔɛ a yì ǝkan kǝ lǝ mia ŋgbǝ awo mǝ, ɖo mí ŋ́ lǝji a cɔ ǝdɔ kǝ
amǝbulɔmǝ wo wɔ lǝ wo dɔ wo mǝ a sǝ wɔ àkɔ o.

17Wo ŋrɔ bǝ:
"Nǝ amǝ ɖǝ ka wɔ àkɔ a,

na cɔ ǝnu kǝ Ǝtɔhonɔ wɔ a sǝ wɔ àkɔ".
18Ŋ nyi amǝ kǝ lǝ ka fu ɖeekya a, i nyi amǝ nyɔɛ lǝ Àxotɔ ŋkɔ

o, amǝ kǝ Àxotɔ kafu a i nyi amǝ nyɔɛ.1Ŋ ji bǝ mia rɔn nǝ ma nu
cukunɔ nyɔ ǝla hwɛɖeka nǝ mi. Nyawo i, mi rɔn ma nu i nǝ mi ! 2Ŋ
hwanǝŋu dǝ mia tamǝ; ǝŋuhwanhwan hunna a, Mawu gbɔ i ì co. Ɖo
mi wɔɖɛ sigbǝ tugbɛjɛ lǝ alɔji kɔkɔ ǝnǝ, i ŋ dǝ ǝzǝ nǝ ŋucu ɖeka tɔtɔ
bǝ maa cɔ mi ɖǝ nǝ ɛ, ŋucu hunna i nyi Kriso. 3Vɔ̀ a, ŋ lǝ vɔǹvɔn
bǝ, sigbǝ mi l'ǝdu kidǝ Kriso ɖɛ lǝ ǝgbǝjinɔnɔ kidǝ lǝ ǝnu kɔkɔ wɔwɔ
mǝ a, ǝnuɖǝ ŋ́ ka va d'aya nǝ mia ye, nǝ mi a gbǝ Kriso ɖɛ, sigbǝ

Ɛvǝ daci ɖǝkia ɖɛ, i ǝdan cɔ ayǝ sǝ brǝ e dǝ mǝ ǝnǝ o. 4Nǝ amǝɖǝ
va nu, Yesu bulɔmǝ y'ǝnyɔ nǝ mi, i ì to ǝvo nǝ Yesu kǝ y'ǝnyɔ mí nu
nǝ mia, mi rɔn nǝ wo nyɔ nyɔŋ̀gbin, i mia nɔ nǝ gbǝsɔsɔ mǝ ɖɛ, i la
xɔ nǝ gbɔǹgbɔǹ bulɔmǝ kǝ to ǝvo nǝ, gbɔǹgbɔǹ Mawu tɔ kǝ mi xɔ a,
i la gbǝ xɔg̀bǝ nǝ ǝŋǝnyɔɛ kǝ to ǝvo nǝ kǝ mi xɔ a. 5Amǝ hunna wo
kǝ mi sǝ yɔ nǝ bǝ, wo nyi amǝdɔɖiɖa ganŋgan wo a, nyǝ ŋ́ bu bǝ ŋ
nyi, ǝnu cukuvi nǝ wo lǝ, ǝnuɖǝkɛn mǝ o. 6Wo co wo a nu bǝ nyǝ ŋ́
nya nuxo xoxo nyɔŋ̀gbin o. Vɔ̀ a, wo ŋ́ ka tǝ nu bǝ, nyǝ ŋ́ dǝsi ǝnu
o; ɖo mí ɖǝ e disa nǝ mi nyɔŋ̀gbin, to ǝmɔnu kpɔkpɔ awo see mǝ,
l'ǝnu wo see mǝ. 7Gakǝmǝ ŋ do ǝŋǝ nyɔɛ Mawutɔ a nǝ mi a, ŋ do e
nǝ mi gbale , ŋ cɔ ɖǝkinyǝ hwe, i la cɔ mi cin. Ǝnu hunna kǝ ŋ wɔ a,
ǝnuvɔɛn i a? 8Ŋ fyɔ ǝhabɔbɔ bu wo, i xɔ ǝnu kǝ hian ŋ awo lǝ wo si,
i na sǝ lǝ wɔ ǝdɔ nǝ mia wo. 9Gakǝmǝ ŋ lǝ miagbɔ, i lǝ ǝhian mǝ a,
tiin gban ŋ́ kpǝn amǝɖǝ o, ɖo, nɔvi kǝ co Masǝdwani va wo hǝn ǝnu
kǝ ŋ hian awo va ŋ. Ŋ hǝn ɖǝkinyǝ, nǝ nyǝ ŋ ka va nyi agban i lǝ
ǝkɔji nǝ mi, lǝ ǝnuɖǝ mǝ o, i na a gbǝ lǝ hǝn ɖǝkinyǝ nyɔŋ̀gbin ǝnǝ.
10To adodo Kriso tɔ, kǝ lǝ nyǝ mǝ a ji a, ŋ lǝ nu nǝ mi bǝ: Amǝɖǝ
ŋ́ ka tǝ grɔn ǝmɔ ŋ bǝ nyǝ ka nu ǝnu hunna kǝ ŋ sǝ wɔ nǝ àkɔ a lǝ
Akayi kan a see mǝ o. 11Nukee dɔ, i ŋ nu ǝnǝ ? Nyǝ ŋ rɔn mi o i dɔ
a? Mawu nya bǝ ŋ rɔn mi! 12Ǝnu kǝ ŋ lǝ wɔ a, maa gbǝtrɔ lǝ wɔ ɛ,
ǝnǝ a, amǝ kǝ lǝ ji ǝmɔ i la jra ajɔ nǝ woɖǝkiwo, i la nu bǝ yǝwo lǝ
wɔ ǝdɔ arɔkpa ɖǝka a, kidǝ mí mɔki awo a, ǝnu kǝ ŋu wo a sǝ ɖǝ do
a, naa tu y'emɔ dǝ wo. 13Amǝ hunna wo a, vixomǝdɔɖiɖa i wo nyi,
amǝblǝɖutɔ wo i wo nyi, wo fru nɔ amǝ, i na cɔ nɔnɔmǝ amǝdɔɖiɖa
Kriso tɔ wo tɔ. 14Ǝnukpaca amǝ ɖǝ ŋ lǝna o, ɖo, Rɛgba ŋta fru nǝ
amǝ, i na cɔ Mawuŋǝdotɔ kǝkrǝnɔ ye nɔnɔmǝ. 15Ǝnukpaca amǝ ɖǝ

ŋ lǝna, bǝ ye mǝsǝntɔ wo na fru amǝ, i la cɔ nɔnɔmǝ amǝsǝntɔ jɔjɔ
wo tɔ o. Vɔ̀ a, sigbǝ wo a vɔ mɔ a, la sɔg̀bǝ kidǝ ǝdɔ kǝ wo lǝ wɔ a.

Vǝvǝ kǝ Pɔlu sǝ lǝ amǝdɔɖiɖa dɔ mǝ a

11 Ŋ gbǝ lǝ nu i, amǝɖǝ ŋ ka cɔ ŋ sǝ kpɔ cukunɔ o, nǝ i nyi ǝnǝ
i mi bu i do ǝhun, mi xɔ ŋ dǝ cukunɔ ǝnǝ, nǝ nyǝ ca, ma tǝ ŋ

wɔ àkɔ hwɛɖeka. 17Nuxo kǝ ŋ lǝ xo ifya a, nyǝ ŋ lǝ xo e sigbǝ Àxotɔ
jro mɔ a o, vɔ̀ a, ŋ lǝ xo e sigbǝ cukunɔ ǝnǝ. Ɖo ŋ ka dǝ ji bǝ ŋ kpɔ
ǝnu kǝ maa sǝ wɔ àkɔ a.. 18Ɖo amǝ sùgbɔ buwo, na kprɔ susu àgbǝt̀ɔ
tɔ do, i na lǝ wɔ àkɔ, cagbǝ hunna tɔ a, nyǝ ca maa wɔ àkɔ. 19Mi ɖo
nǝ ǝto, ǝtagomǝ masɔgbǝnɔ wo nyɔ kidǝ jìjɔ,̀ gbɔx̀o ŋununyatɔ i mi
nyi. 20Mi rɔn nɔ i, wo kpa nǝ acɛ nǝ mi sigbǝ hwasi wo ǝnǝ; mi rɔn
nɔ, i wo xo nǝ mi ɖu; mi rɔn nɔ i wo fyɔ nǝ mi, i xɔ nǝ mianu wo see;
mi rɔn nɔ, i wo kpɔ nɔ ǝtamǝ nǝ mi; mi rɔn nɔ, i wo xo nǝ ŋkuvi mǝ
nǝ mi. 21Ǝnyɔ a, yǝ nunu lǝ wɔ ŋkpǝn ŋ: Mía wo mí ŋ wɔ ŋusǝn ɖɛ
l'ǝnu hunna mǝ o. Ganŋkǝ a, nǝ amǝɖǝ doji i cɔ ǝnuɖǝ sǝ wɔ àkɔ a,
ǝnyǝ ca maa doji i cɔ ǝnu hunna sǝ wɔ àkɔ. (Ŋ lǝ xonu sigbǝ cukunɔ
i ŋ nyi ǝnǝ) 22 Ŋ́ nyi Ǝbretɔ, i wó nyi a ? Nyǝ ca ŋ nyi Ǝbretɔ. Ŋ́ nyi
Izrayɛlǝ vi, i wo nyi a ? nyǝ ca ŋ nyi Izrayɛlǝ vi. Ŋ́ nyi Ablaxamu
ye jijimǝ vi wo, i wo nyi a ? Nyǝ ca ŋ nyi Ablaxamu ye jijimǝ vi.
23 Ŋ́ nyi Kriso y'ǝdɔwɔtɔ, i wó nyi a ? Ifya, ma xo, cukunɔ nuxo: nya
ŋ nyi Kriso y'ǝdɔwɔtɔ wu wo. Ŋ wɔ ǝdɔ sǝnŋu sǝnŋu wu wo; wo lǝ
nǝ ŋ, dǝ gakpamǝ wu wo; wo xo nǝ ŋ wu wo; ŋ jǝ afɔku ǝku tɔ wu
wo. 24 Jifuwo xo ŋ, zǝgbanciasiɖǝkɛ (39) dǝ zatɔn ji. 25Wo xo ŋ kidǝ
ǝkpo, dǝ zǝtɔn ji; wo da ǝkpe i a sǝ wu ŋ zǝɖǝka dǝ zǝɖǝka ji; zǝtɔn
i ǝtɔjihun frigban dǝ ŋ. Ŋ nɔ axu mǝ, nǝ ŋkǝkǝ ɖǝka kidǝ ǝzan ɖǝka.
26Lǝ tiin mɔ zɔǹzɔǹ sùgbɔ sùgbɔ awo mǝ a, ŋ to àfɔku mǝ, lǝ ǝtɔ wo

mǝ; ŋ to àfɔku mǝ, lǝ frafitɔ wo mǝ; i to àfɔku mǝ, lǝ tiin dukɔn yemǝ
wo mǝ; ŋ to afɔku mǝ, lǝ amǝ kǝ ŋ́ nyi jifu awo mǝ; i to àfɔku mǝ,
l'ǝdugan wo mǝ; ŋ to àfɔku mǝ, lǝ zogbǝji; i to àfɔku mǝ, l'axu mǝ;
ŋ gbǝ to àfɔku mǝ, lǝ amǝ kǝ xonǝ ǝvi bǝ yewo nyi nɔvi xɔs̀ǝtɔ awo
mǝ. 27Ŋ wɔ ǝdɔ vaɖi vaɖi wo, i jǝ tǝtǝkpɔ sǝnŋsǝnŋ wo mǝ, nyǝ ŋ
tǝ dɔn nǝ arɔn gaɖǝwo mǝ o; fifǝ lǝ ŋ, i ǝcigɔmǝ tǝn ŋ, i gàɖǝwo mǝ
a, ma gbɔjɛn i na bra ǝnù, vùvɔ dǝ nǝ aya ŋ; ǝnu kǝ maa do dǝ goto
a hian nɔ ŋ. 28Sǝ kpǝ nǝ ǝnu kǝ nyǝ ŋ hrǝn awo a, ǝnu kǝ gbǝ lǝ
vǝvǝɖǝ ŋ a, i nyi bùkpɔ kǝ ŋ ɖo nɔ ŋkǝ ŋkǝ dǝ ǝh̀abɔbɔ awo see ŋu
a. 29Ǝnǝ a, nǝ amǝɖǝ gbɔjɔ a, ǝnyǝ ca ŋ gbɔ nǝ jɔ, nǝ amǝɖǝ j'agɔ̀ a,
ǝ nyi nǝ vǝv̀ǝ sǝsǝ ŋ sùgbɔ. 30Nǝ i byɔ bǝ, ma wɔ àkɔ a, tiin gbɔj̀ɔ̀
gbɔjɔ i la dɔ i maa wɔ àkɔ. 31Mawu, mía xotɔ Yesu Kriso ye Dada, kǝ
jǝ nǝ kàfù kafu kǝkǝ sǝ yi mavɔ a, nya bǝ nyǝ ŋ́ lǝ xovi o. 32Gàkǝmǝ,
ŋ lǝ Damasǝ a, ǝdugan kǝ cɔ ǝfyɔ Arǝtasǝ ye fɔ sǝ dǝ ǝtǝ a, cɔ sɔja
wo d'ǝdugan a y'ǝhɔngbo wo see ji, nǝ wo a lǝ ŋ. 33Vɔ̀ a, wo cɔ ŋ dǝ
kisi mǝ, to fɛtɛri kǝ wo ɖǝ, dǝ ǝgri kǝ wo sǝ xa ǝdu a ɖɛ a ɖǝka mǝ,
do dǝ ǝgri a y'ǝŋgbǝ; sigbǝ ŋ si nǝ ɛ mɔ a nǝ.

Ǝnu kǝ Mawu ɖǝ disa nǝ Pɔlu awo

12 Ǝ jǝ i, ma wɔ àkɔ a? Ŋ́ nyɔ o! ganŋkǝ ifya a, ma xo nuxo dǝ,
ǝnu kǝ Àxotɔ wɔ i ŋ kpɔ awo kidǝ ǝnu kǝ i ɖǝ disa ŋ a wo ŋu.

2Ŋ dǝsi ŋucu lǝ Kriso mǝ ɖeka, i ǝxo amǝwiǝnǝ kǝ a, Mawu cɔ ɛ yì
jiŋkori amǝtɔn* a tɔ mǝ, yǝ ŋtiran mǝ i ì zɔn sǝ yì a? nyǝ ŋ́ nya o,
nɔmi ŋ́ zɔn ye ŋtiran mǝ sǝ yì a? nyǝ ŋ nya o. Vɔ̀ a, Mawu i nya ɛ.
3Nyawo i! Ŋ dǝsi ŋucu hunna a. Ye ŋtiran mǝ i ì zɔn sǝ yì a? nɔmi ŋ́
zɔn ye ŋtiran mǝ sǝ yì a? Nyǝ ŋ nya o. Vɔ̀ a, Mawu i nya ɛ. 4Mawu cɔ
* 12:2 Mawu ye nɔxo i nyi jiŋkori amǝtɔn a tɔ lela.

ɛ yì ye nɔxo, i ì sǝ ǝnyɔ kǝ wo ŋ́ ka tǝ ŋ́ nu a o, ǝnyɔ kǝ wo ŋ́ na ǝmɔ
àgbǝt̀ɔ ɖekɛn bǝ na nu a o leena. 5Naa wɔ àkɔ dǝ, hwɛnyɛ hunna
y'ǝtamǝ; vɔ̀ a, nyǝ ŋ́ ka wɔ àkɔ, dǝ ɖǝkinyǝ ǝtamǝ o, tiin gbɔj̀ɔg̀bɔjɔ
wo ɖǝɖǝ i la dɔ i maa wɔ àkɔ. 6Ɖo nǝ ŋ ji i la wɔ àkɔ a, nyǝ ŋ́ na nyi
cukunɔ o, na a nu adodo. Ye i dɔ nyǝ ŋ́ rɔn nɔ i wɔ nɔ àkɔ o, ɖo nyǝ
ŋ́ ji nɔ bǝ, amǝɖǝ na wɔ susu ɖǝ ɖɛ dǝ ǝŋunyǝ, nǝ a wugan susu kǝ i
wɔ ɖɛ dǝ ǝnu kǝ i kpɔ, i ŋ lǝ wɔ, kidǝ ǝnu kǝ i sǝ, i ŋ lǝ nu a ŋu o.

7Ye i dɔ, nǝ akɔ wɔwɔ ŋ́ ka ɖɔ tiin gbǝ mǝ, cagbǝ ǝnu ganŋgan
ganŋgan hunna wo kǝ Mawu ɖǝ disa ŋ a tɔ a, Ǝ́ cɔ vǝvǝ sǝsǝ ɖeka dǝ
ran mǝ ŋ; i ì wɔɖɛ sigbǝ Rɛgba ye ŋǝdotɔ ǝnǝ, i ì xo nǝ ŋ, i sǝ tu àkɔ
wɔwɔ mɔ dǝ ŋ. 8Ŋ byɔ Àxotɔ zǝtɔn, bǝ na xɔ ŋ lǝ vǝvǝ sǝsǝ hunna
mǝ. 9Ǝ nu ŋ bǝ: «Tiin fǝnu sun ǝwo, tiin ŋusǝn ɖǝ nǝ ɖǝkia disa lǝ
gbɔj̀ɔg̀bɔjɔ gàmǝ.» Ye i dɔ, ŋ l'ǝgbǝsɔsɔ mǝ, i la cɔ tiin gbɔj̀ɔg̀bɔjɔ wo
sǝ wɔ àkɔ, nǝ Kriso yǝ ŋusǝn na nɔ ǝnyǝ mǝ. 10Cagbǝ hunna tɔ a, ǝji
jɔ nǝ ŋ lǝ gbɔj̀ɔg̀bɔjɔ wo mǝ, lǝ ǝzu wo mǝ, lǝ ǝnu co amǝ wo mǝ,
lǝ aya dǝ nǝ amǝ wo mǝ, lǝ vɔnvɔn wo mǝ. Ǝji jɔ nǝ ŋ lǝ ǝnu hunna
wo, kǝ mǝ ŋ to nɔ awo, cagbǝ Kriso tɔ a, ɖo gàkǝmǝ ŋ gbɔjɔ a, ǝgà
hunna mǝ i ŋ kpɔ nǝ ŋusǝn.

Ǝ̀jì lǝ xo nǝ Pɔlu dǝ Kɔrɛntitɔ wo ŋu
11Ŋ trɔzun cukunɔ vɔ, miawo i dɔn ŋ dǝ mǝ, miawo i ɖo la kafu

ŋ gbɔx̀o. Bari nǝ nyǝ ŋ́ na bǝ nyi, ǝnuɖǝ o a, nyǝ ŋ́ nyi amǝ cukuvi
l'ǝnuɖǝkɛn mǝ, nǝ amǝ kǝ mi kpɔ nɔ bǝ, wo nyi amǝdɔɖiɖa ganŋgan
awo o. 12Dǝsi kǝ ɖǝ disa bǝ ŋ nyi amǝdɔɖiɖaawo i nyi ɖǝɖǝ disa lǝ
miadomǝ. Wo i nyi: jìgbɔɖ̀i xɔxɔ lǝ tǝtǝkpɔ wo see mǝ, dǝsi ǝnujiŋu
tɔ wo, amrimanu wo kidǝ ǝnujiŋu wo. 13Ǝnu kee i, ŋ wɔ nǝ ǝhabɔbɔ
12:12 1Kɔrɛntitɔ 2:4; Rɔmatɔwo 15:19; 1Timote 1:5

ɖǝyawo, i nyǝ ŋ́ wɔ nǝ mi o, zǝn lǝ àgbàn kǝ, nyǝ ŋ nyi, l'ǝkɔji nǝ
mi a ŋu o ? Àgɔ̀ hunna kǝ ŋ jǝ dǝ mia, mi sǝ kǝ ŋ. 14Ǝnyǝ i gbǝ
l'ǝgbǝsɔsɔ mǝ ɖɛ, i la va miagbɔ zǝtɔn a tɔ kǝ, nyǝ ŋ ka ɖɛ gbǝ nyi
àgbàn i nɔ ǝkɔji nǝ mi o, ɖo nyǝ ŋ́ lǝ ji mia dɔku wo o, miaŋta wo
i ŋ lǝ ji. Nyawo a, ŋ nyi ǝviwo i la bɔ, àdɔk̀u ɖɛ nǝ wo mǝjitɔ wo o,
vɔ̀ a, wo mǝjitɔwo i la bɔ àdɔk̀u ɖɛ nǝ wo. 15Ǝnya a, a nyi jìjɔ̀ ŋ bǝ
ma zan ǝnu kǝ ŋ wɔɖɛ a see, kidǝ ɖǝkinyǝ ŋta, i la sǝ kpǝdǝ mia ŋu.
Sigbǝ ŋ rɔn mi ɖo ǝnǝ a, rɔǹrɔǹ kǝ hwe a i mia ɖo ŋ a ? 16Nyawo
a, mi rɔn bǝ nyǝ ŋ́ nyi àgbàn i lǝ kpǝn mi o. Vɔ̀ a, amǝɖǝ wo la nu
bǝ, ŋ cɔ aye amǝbrǝɖu tɔ dǝ ŋkɔ, i cɔ vìxo sǝ ɖo feca nǝ mi, i mi
jǝ mǝ. 17Ŋ xo mi ɖu, to amǝ kǝ ŋ dɔ ɖiɖa miawo ɖǝ ji a ? 18Ŋ byɔ
Titǝ, bǝ na va miagbɔ, i ŋ dɔ, yǝ kidǝ nɔvi kǝ y'ǝnyɔ ŋ nu nǝ mi a
vǝ ɖiɖa. Titǝ xo mi ɖu a ? Ǝnyǝ kidǝ Titǝ a, ŋ nyi susu ɖeka a i mí
lǝ zan, i gbǝ lǝ cɔ ǝmɔ ɖeka a a? 19Co xoxo a, mia lǝ bubǝ mí lǝ xɔ
míaɖǝkiwo ta lǝ mia ŋkɔ i a e ? Ǝo, mí ŋ lǝ xɔ, ǝta nǝ míaɖǝkiwo
o. Mí lǝ xonu lǝ Kriso mǝ, lǝ Mawu ŋkɔ. Mía xrɔ vǝvǝ wo, mí lǝ nu
ǝnyɔ hunna wo see nǝ mi, i la sǝ kpǝ dǝ miaŋu, nǝ mia ŋkɔ yìyì lǝ
xɔs̀ǝ mǝ. 20Ɖo, ŋ lǝ vɔnvɔn bǝ, nǝ ŋ va a, nyǝ ŋ́ ka kpɔ mi, sigbǝ ŋ́
jro ŋ mɔ a o. Nǝ miacawo mi ŋ́ ka va kpɔ ŋ sigbǝ i jro mi a o. Ŋ lǝ
vɔnvɔn bǝ ajrǝ wɔwɔ, ǝŋuhwan wo, xomǝfyɛn, aɖika dǝdǝ wo, amǝ
lɔlɔ wo, vixo xoxo, àkɔ wɔwɔ kidǝ ǝnu hannya hannya wɔwɔ wo la
lǝ miadomǝ. 21Ŋ lǝ vɔnvɔn bǝ, nǝ ŋ gbǝ trɔva miagbɔ a, Mawu la
cɔ ŋ hwǝ lǝ mia ŋkɔ; i naa fan avin dǝ amǝ sùgbɔ sùgbɔ kǝ jǝ àgɔ̀
ɖɛɖǝca, i wo ŋ trɔ gbǝ ǝnu xoɖuxoɖu wɔwɔ, ǝhasi wɔwɔ; kidǝ àgbǝ̀
xoɖu xoɖu kǝ wo zan awo ta.

Aye cɔ dǝ ǝnu ji nǝ amǝ ciŋgbǝtɔ wo kidǝ amǝcici wo

13 Ǝwɔ zǝtɔn a tɔ, i ŋ gbɔnɔ miagbɔ kǝ. Sigbǝ Mawunyɔ wǝma
nu i a, " Kǝŋgbɔx̀o wo a co kojo nǝ amǝ ɖǝ a, wo ɖo a ɖo

ǝto ǝkunnu ɖǝɖǝ, amǝ amǝvǝ nɔmi amǝ amǝtɔn tɔ." 2Ŋ nu i nǝ mi,
gàkǝmǝ ŋ va miagbɔ zǝvǝ a tɔ a, ifya, kǝ nyǝ ŋ́ lǝ miagbɔ a, ŋ gbǝ
trɔ lǝ nu i nǝ amǝ kǝ jǝ àgɔ̀ ɖɛɖǝca a wo, kidǝ amǝdǝya wo see. Ifya
kǝ maa trɔ va miagbɔ a, nyǝ ŋ ka kpɔɛ i nu i kidǝ amǝɖǝkɛn o. 3Kǝ i
nyi bǝ, mi lǝ ji dǝsi kǝ disa bǝ Kriso xo n'ǝnu to ǝjinyǝ a. Kriso ŋ wɔ
gbɔj̀ɔg̀bɔjɔ y'enu ɖǝ lǝ miadomǝ o, vɔ̀ a, ŋusǝn kǝ ì wɔɖɛ a i ì ɖǝ nɔ
disa lǝ miadomǝ. 4Nyawo i, wo kran ɛ dǝ aticoga ji, lǝ ye gbɔj̀ɔgbɔjɔ
mǝ, vɔ̀ a, ǝ́ lǝ àgbǝ̀ lǝ Mawu yǝ ŋusǝn mǝ. Cagbǝ ɖǝka wɔwɔ kǝ mǝ
mí lǝ kidǝ a tɔ a, mía cawo, mí gbɔjɔ. Vɔ̀ a, mía a va nɔ àgbǝ̀ kidǝ e,
to Mawu ye ŋusǝn kǝ la wɔ ǝdɔ va miagbɔ a mǝ.

5Mi do miaɖǝkiwo kpɔ, i kijǝ miaɖǝkiwo yǝ mǝ kpɔ, bǝ mi lǝ xɔs̀ǝ
mǝ ma. Nɔmi, mi ŋ́ nya bǝ Yesu Kriso lǝ miadomǝ ǝ a ? Nǝ mi ŋ́ nya
ǝnǝ hun, mi gǝjɛn lǝ miaɖǝkiwo dodokpɔ a mǝ. 6Vɔ̀ a, ŋ xɔs̀ǝ bǝ, mia
nya bǝ, míawo a mí ŋ́ gǝjɛn lǝ dodokpɔ a mǝ o. 7 Ǝ́ l'ǝnǝ gbɔx̀o, mí lǝ
xoɖǝ̀ nǝ Mawu bǝ mi ŋ́ ka wɔ ǝnuvɔɛn ɖǝkɛn o. Mia jro ŋ́ nyi bǝ amǝ
wo, na bubu bǝ mí di nǝ dòdokpɔ a i o, vɔ̀ a, mía jro i nyi bǝ mía
kpɔ i mia lǝ wɔ ǝnyɔɛ, bari nǝ i nyi mía wo i la gejɛn ca. 8Ɖo mí ŋ́
wɔ ŋusǝn ɖǝkɛn ɖɛ, i la co dǝ àdòdo a ŋu o, vɔ̀ a, ŋusǝn kǝ mi wɔ ɖɛ
a adodo a ɖǝɖǝ i, mía sǝ wɔ ǝdɔ nɔ. 9Ǝjijɔ nǝ mí, gàkǝmǝ mí gbɔjɔ,
i miawo mi wɔ ŋusǝn ɖɛ a; hunna i dɔ, i mía lǝ byɔ dǝ mía ɖǝxo
wo mǝ bǝ, mia nyi amǝ sɔg̀bǝ. 10Ǝnu kǝ dɔ, i ŋ lǝ àzɔg̀ǝ ɖɛ gbɔx̀o,
i lǝ ŋrɔ ǝnu ǝla wo ɖiɖa mia kǝ: Gàkǝmǝ maa va miagbɔ a, nyǝ ŋ́

ka nyra adǝ dǝ mi, cagbǝ acɛ kǝ Àxotɔ na ŋ a tɔ o. Ɖo acɛ kǝ Àxotɔ
na ŋ́ a, ǝ na ŋ nǝ ma sǝ dǝ alɔ mi, nǝ mia cin lǝ xɔs̀ǝ mǝ i, ŋ́ na ŋ
nǝ ma sǝ crɔn mia xɔs̀ǝ o. 11 Ifya a, nɔvi wo ! Mi nɔ jìjɔ kpɔkpɔ mǝ.
Mi do nǝ ŋusǝn, i zan nǝ àgbǝ̀ kǝ sɔgbǝ a. Mi do nǝ ŋusǝn ǝranmǝ
nǝ miaɖǝkiwo. Ǝgbǝ na nɔ nǝ ǝdu nǝ mi. Mi nɔ nǝ àgbǝ̀ lǝ fàfa mǝ,
hunna a Mawu, rɔnrɔntɔ kidǝ fafatɔ a la nɔ ǝdu kidǝ mi. 12Mi kisi
nɔvi nɔvi tɔ lǝ miadomǝ, i sǝ ci miaɖekiwo. Nɔvi xɔs̀ǝtɔ wo see lǝ
ci mi ɖiɖa. 13Àxotɔ Yesu Kriso ye fǝnu, rɔnrɔn Mawu tɔ kidǝ ɖeka
wɔwɔ kǝ gbɔǹgbɔǹ kɔkɔ na nɔ a, na nɔ ǝdu kidǝ miawo see.

